Patxi Telletxea Ezkurra jaunak galdera egin du Hezkuntza Departamentuak irakurzaletasuna sustatzeko berariazko programarik ba ote duen jakiteko.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2008ko otsailaren 18ko 15. Nafarroako Parlamentuko Aldizkari Ofizialean argitaratu zen.

ERANTZUNA

Nafarroan irakurzaletasuna sustatzeko dagoen programa eta bere materialak erreferentzia dira gainerako autonomia erkidegoentzat. 

Nafarroako eskola liburutegien egoerari buruzko lehen azterlan diagnostikoa egin zenetik, 1997-1998 ikasturtean, Hezkuntza Departamentuak irakurzaletasuna sustatu du jarduera-ildo ezberdinen bidez; horietariko batzuk ikastetxeetan finkatu ziren, eta zerbitzu ezberdinek hartu zuten parte.

Hezkuntza Departamentuak, irakurzaletasunak zeharkako gaitasun gisa curriculumeko alor guztietan duen garrantziaz ohartuta, bi ebazpen onetsi zituen 2002. urtean. Helburua zen ulermenezko irakurketa sustatzea, hala Lehen Hezkuntzan (uztailaren 15eko 583/2002 Ebazpena), nola Derrigorrezko Bigarren Hezkuntzan (ekainaren 27ko 527/2002 Ebazpena). Hartutako neurriak eraginkorrak eta egokiak izan dira; izan ere beste autonomia erkidego batzuk pixkanaka ezarriz joan dira neurri horiek, ondoko hauekin gertatzen den  moduan:

– Curriculumean dauden alor guztien programazioek –bi etapetan– beren helburuen, edukien eta irizpideen artean sartzen dute ulermenezko irakurketa eta alor ezberdinetako hiztegia lantzea, modu integratuan.

– Zikloko koordinatzaileak eta departamentuburuak arduratzen dira zaintzeaz ikasturte guztietan lantzen dela alor ezberdinetako testuen ulermena eta horiei dagokien hiztegi berezia.

– Lehen Hezkuntzako ordutegian, ikastetxe publikoetan, ezarrita dago astean behin saio bat eskainiko zaiola irakurketari, eta irakasleei laguntzen zaie jarduera hori egiteko.

– Hezkuntza Departamentua arduratzen da bi etapetako irakasleentzako prestakuntza zehatza antolatzeaz eta jardunbide egokiak zabaltzeaz –horien artean ulermenezko irakurketa–, eta horretarako material didaktikoak argitaratzen ditu.

Pedagogia Berrikuntzarako Zerbitzuak (gaur egun Antolamendu eta Berriztapenerako Zerbitzua deritzo) oinarrizko 10 printzipio ezarri zituen, horietan oinarri zedin Nafarroan ulermenezko irakurketa sustatzeko plana eta gerora eginen zen lana:

1. Irakurzaletasuna sustatzea da haurren eta nerabeen heziketan ardura dugun guztion zeregina, eta gizarte osoaren konpromisoa eskatzen du: familia, irakasleak, liburutegi publikoa, hezkuntza administrazioak, erakunde politikoak, eta abar.

2. Hezkuntza Departamentuarentzat irakurketa da curriculumaren alor guztientzako zeharkako materiarik gorena, eta funtsezko tresna da materia guztiak ikasteko.  

3. Eskolak, erakunde den aldetik, bere gain hartu behar ditu irakurtzen dutena ez ulertzeagatik irakurtzea atsegin ez duten neska-mutil horiek, horrek adierazten baitu neska-mutil horiek ez dituztela irakurtzeko gaitasuna garatzeko beharrezkoak diren buru-mekanismoak. 

4. Zeregin hori ez dagokio soilik hizkuntzaren alorrari; beharrezkoa da curriculumaren alor guztietako irakasleen lankidetza.

5. Ikasleek alor guztietako dibulgaziozko materialak irakurtzeko aukera izan behar dute, ikasgelan, irakastorduetan, banaka edo taldeka, isilpean nahiz ozenki.

6. Ulermenezko irakurketarako zioak. Irakurri, zertarako?

Irakurri ikasteko

Irakurri komunikatzeko, ahoz nahiz idatziz

Irakurri emozioak sentitzeko

Irakurri izaera kritikoa izateko

7. Irakurketak hertsiki lotuta egon behar du idazmenarekin eta ahozko adierazpenarekin, beraz elkarrekin landu beharreko gaitasunak dira. 

8. Irakurzaletasuna sustatzeko jolasek irakurketarekiko nolabaiteko zaletasun afektiboa eta intelektuala garatzen dute, baina, zoritxarrez, ez dituzte irakurleak sortzen. 

9. Familia da, eskolarekin batera, haurraren eta nerabearen heziketari eusten dion beste zutabe nagusia. Gurasoek ere errefortzu gisa jardun beharko lukete, irakasleen laguntzarekin. 

10. Eskola liburutegia funtsezko tresna da irakurketa planak arrakasta izan dezan. Ikastetxeko irakasleek ongi antolatu eta dinamizatu behar dute. 

Oinarrizko printzipio horietatik abiatuta, Antolamendu eta Berriztapenerako Zerbitzuak ondoko ekintza hauek eraman ditu aurrera:

1. Argitalpenak

Irakasleei laguntzeko materialak argitaratzen jarraitu da, eta sail berriak gehitu zaizkio “Blitz, liburutegiko sagua” bildumari, irakasleei laguntze aldera ulermenezko irakurketa, idazmena eta ahozkotasuna alor guztietatik lantzen:

Sail horia 

1. Ulermenezko irakurketa eskolako curriculumean

2. AMADO MOYA, Jesús, El lenguaje científico y la lectura comprensiva en el área de ciencias

3. SANZ MORENO, Ángel, La lectura comprensiva y los libros de texto en la ESO

4. MORENO BAYONA, Víctor, Leer para comprender 

5. SANZ MORENO, Ángel, Cómo diseñar actividades de comprensión lectora. 3º ciclo de Primaria y 1º ciclo de la ESO

6. Nola prestatu ulermenezko irakurketa plana DBHko institutu batean

7. IRAIZOZ, Natividad, GÓNZALES, Fermín, El mapa conceptual: un instrumento apropiado para comprender textos expositivos

8. MORENO BAYONA, Víctor, A la lectura por la voz, el sentimiento y la creatividad

9. IZA DORRONSORO, Luis, El plan de lectura en los centros de educación infantil y primaria

10. Bigarren hezkuntzako eskola liburutegientzako funts bibliografikoaren eredua

Sail gorria: 

1. JIMENO, Pedro, La enseñanza de la expresión escrita en todas las áreas

Sail laranja: 

1. MARTÍNEZ MONGAY, Ana, Cómo preparar una exposición oral en todas las áreas de secundaria

2. Kanpainak

Materialak prestatu dira irakasleen artean irakurketari buruzko oinarrizko ideiak zabaltzeko: egutegiak (2002. urtean: El profesorado comprometido con la lectura...; 2003an: Leer para...); orrialde markagailuak Blitz sailen berri emateko eta abar.

“La familia lectora” izeneko zazpi kanpaina argitaratu dira, hala gaztelaniaz nola euskaraz, familiei irakurketaren alorrean laguntzeko eta, beren seme-alaben tutoreen bidez, irakurketa, idazmena eta liburuak protagonista dituzten zenbait estrategia eta jarduera proposatzeko. Hauexek dira kanpaina horiek:

• Con la lectura ganamos altura

• De la mano

• Con alta voz

• Sácale punta

• Con la lectura ganamos altura 2

• Fondo de estantería

• Para recordar

3. Sariak

Sarien bi deialdi daude:

Irakurzaletasuna sustatzeko sariak, zeinen helburua baita eskola liburutegiak dinamizatzeko eta berritzeko esperientzia interesgarrienak hautatzea, saritzea eta hedatzea. Urtero bi proiektu saritzen dira (lehen eta bigarren sariak) bi kategoriatan: 

– Haur Hezkuntza, Lehen Hezkuntza eta Hezkuntza Berezia

– Bigarren Hezkuntza, Batxilergoa eta Lanbide Heziketa

Berrikuntza sariak, zeintzuk saritzen baitute, besteak beste, irakasleek hizkuntza-gaitasunak hobetzeko egindako lana. Kasuren batean ikastetxeko Irakurketa Plana saritu da (Cadreitako ikastetxe publikoko irakaslegoa kasu).

4. Hezkuntza ministerioarekin sinaturiko lankidetza hitzarmenak

Hezkuntza Departamentuak lankidetza aktiboa izan du Hezkuntza Ministerioak irakurzaletasuna sustatzeko egin dituen kanpainak hedatzeko, hala nola “Viaje por el mundo de los libros”, Lehen Hezkuntzako 3. eta 4. mailarako, eta “Pasaporte de Lectura”, etapa bereko 5. eta 6. mailetarako”, 2002 eta 2005 urteen artean.

2005-2006 ikasturtean, laguntza eman zitzaion Bigarren Hezkuntzako ikastetxe publikoetako eskola liburutegiak hobetzeko zuzkidura ekonomikoari, eta 2006-2007 ikasturtean, lankidetza hitzarmena sinatu zen Lehen Hezkuntzako ikastetxe publikoetako eskola liburutegiak hobetzeko. Horretarako, Hezkuntza Departamentuak 480.012,12 euroko inbertsioa egin zuen.

Kalitatea eta Genero Berdintasunaren Zerbitzuak, bere aldetik, irakasleak prestatzeko sailetik, bi zerbitzu mota eskaintzen dizkie irakasleei eta ikastetxeei:

1. Irakurzaletasuna sustatzea helburu duten jardueren eskaintza zabala, jolaserako nahiz ulermenerako direnak, eta modalitate guztietan: online ikastaroak (teknologia berriak irakurzaletasunari aplikatuta, teknologia berriak idazteko zaletasunari aplikatuta, prentsa hezkuntzarako baliabide gisa), mintegiak (irakurle kluba, irakurketa eta idazmena nola landu, ahozko hizkera...), ikastaroak (irakurketa plana, ulermenezko irakurketa, narrazio kluba, txiki-txikitatik komunikatzen ikastea...), moduluak (testu mota ezberdinak idazteko proposamena, irakurketaren ulermena lantzeko estrategiak...), informazio saioak (kamishibai), jardunaldiak (Nafarroako eskola liburutegiak).

2. Irakasleentzako Laguntza Zentroetako (ILZ) liburutegietan, eskuragarri dituzte mota guztietako baliabideak irakurketa lantzeko curriculumaren alor guztietatik. Fikziozko irakurketa sustatzeko, ikastetxeei uzten zaizkie “maleta eta motxila ibiltariak” deiturikoak, gaztelaniazko, euskarazko eta ingelesezko literatura biltzen dutenak.

Ikastetxeen eta Ikasketetarako Laguntzen Zerbitzutik eguneratzen ari dira eskola liburutegi askoren instalazioak eta altzariak, irakurketarako eta ikerkuntzarako gune gisa egokitzeko. 

Garrantzia berekoa da Ikuskapen Zerbitzuak egiten duen lana irakurketari eta Nafarroako ikasleei dagokionez. Egin diren ebaluazioetan lortu diren datuen aurkezpenari esker, funtsezkoa den informazioa dugu: ikasleek ulermenezko irakurketarekiko dituzten indarguneak eta ahulguneak ezagutzen ditugu. Datu horiek oinarrizkoak dira hobekuntza planak eta Hezkuntza Departamentuak hartu beharreko neurriak orientatzeko.

Azkenik, adierazi behar da harreman interesgarria dagoela Kultura Departamentuko liburutegi publikoen sarearekin. Funtsean, harreman hori gauzatzen da bi departamentuek ekoizten dutenari buruz trukatzen duten informazioan. Azken urteotan, beste jarduera batzuk ere batera egin dituzte: sareko liburuzainek irakasleak prestatzen dituzte fikziozko literaturan egunera daitezen; ikastetxeak eta ikasleak dira liburutegi publikoen jarduera batzuen protagonistak; topaguneak ere badira, esaterako 2007ko urrian egin zen liburutegien jardunaldia, eta zalantzarik gabe, ikastetxeak dira neurri handi batean liburutegi sarearen zerbitzuen erabiltzaileak.

